
id est:
Idem A. Menae pp. 

Sacrosanctarum ecclesiarum venerabiliumque monasteriorum decori 
consulentes interdicimus omnibus qui in monasteriis degunt cum 
sanctimonialibus mulieribus conversari vel causam comminisci 
communicandi cum iis (iustam enim suspicionem excitat adsidue eos 
et quandocumque voluerint cum illis conversari), sed ita segregati sint, 
ut nullum inter se qualemcumque ob causam commercium sit neque 
ullus vel his vel illis inter se commeandi praetextus excogitetur. 



1 ¶ Sed viri per se soli in singulis monasteriis commorentur separati 
a sanctimonialibus, quae ob quamlibet causam eis adgregatae sunt, 
et solae per se mulieres, non viris commixtae, ut omnis omnino suspicio 
in decori commercii tollatur. 
2 ¶ Et si quidem virorum maior pars est, mulieres provisione 
religiosissimi uniuscuiusque civitatis episcopi in alium convenientem 
locum transferri usque monasterium adsignari convenit, in quo per se ipsas 
in posterum honeste commorari debebunt. 
3 ¶ Sin autem mulierum vel maior vel idem numerus invenietur, 
viri transferantur, mulieres vero in monasterio remaneant. 
4 ¶ Res autem eius monasterii mobiles immobilesque et se moventes 
qui exeunt cum iis qui manent pro rata parte dividant. 
5 ¶ Ad necessaria autem negotia mulierum per se viventium unus senex 
a beatissimo civitatis episcopo designetur, ad divina vero ministeria 
peragenda sanctamque communionem praebendam presbyter unus 
et unus diaconus honestae vitae deputentur, qui ea sola quae dicta sunt 
facere debeant, non tamen commorari et habitare ibidem.
6 ¶ Quae si observabuntur, et ipsis qui solitarie agunt felix vita erit 
et communi nostrae rei publicae promptissimum clementis 
dei auxilium parabitur.
7 ¶ Haec sunt, quae in rebus communibus etiamnum recte se habere 
putavimus et manifestum fieri credidimus, quod haud parvam iis inde 
utilitatem addiderimus. 
8 ¶ Diligentissima autem custodia opus est, ne ea ullo modo 
transgrediantur: quae fieri aliter non poterit, nisi religiosissimi 
singularum civitatum episcopi diligenter vitam monachorum 
in monasteriis, quae ipsorum curae subdita sunt, degentium 
custodiant et quando eiusmodi lapsum animadverterint, omnibus 
modis eorum conatum reprimant ac sumpta poena de iis, 
qui post nostram prohibitionem adhuc perseverent, ad vitam puram 
ac muliebri commercio vacuam eos compellant. 
9 ¶ Nam et ipsis religiosissimis episcopis, si recte in eam rem intuentur, 
notum est, si honesta haec devotissimorum monachorum vita custodiatur 
nec indecens quicquam vel inhonestum accedat, clementem deum 
propitium communibus nostrae rei publicae rebus fore. 
10 ¶ Verum ne vel ipsi religiosissimi episcopi hoc praeceptum nostrum 
supervacaneum putent, scire eos volumus se, si quis eorum visus fuerit 
non cum omni diligentia haec investigasse vel manifestam offensionem 
non secundum praedictos modos emendasse, domini dei iudicio obnoxios 
fore et in se iam imperiali motu nostro verso circa ipsum sacerdotium 
periclitaturos neque alia maiore animadversione vacaturos.
11 ¶ Tua igitur excellentia hanc sacram legem nostram palam faciat 
religiosissimis episcopis metropolitanis et clarissimis provinciarum 
praesidibus eo addito, quod et ipsi, si opus est, omne auxilium devotissimis 
civitatum episcopis ferre debent, ut ea prohibeantur, quae tollenda 
esse constituimus: ac si neglegenter eos agere invenerint, relatione sua 
id nobis denuntient, ut omnes cognoscant, quid ab eis observandum sit 
et quae neglegentiae poena statuta sit. 



12 ¶ Religiosissimi autem metropolitae curent etiam reliquis devotissimis 
civitatum episcopis eiusdem provinciae sacram nostram legem patefacere 
omnesque cohortari, ut metu constitutae poenae indefesso 
studio ea observent. 
13 ¶ Ne autem plena sacrae nostrae legis observatio protrahatur neve 
ipsi devotissimi monachi, qui in praesenti una cum sanctimonialibus 
habitant, breve temporis spatium ad peragendam impositam separationem 
permissum sim putent, annale id esse definimus computandum ab eo die, 
quo haec sacra lex nostra palam facta erit, ut si post annum elapsum 
communem vitam durasse apparuerit, omnimodo poenis 
sacrae nostrae legi insertis locus sit.


